
MINUTI

Il-Minuti tal-Laqgħa Nru 19, li saret fis-17 ta’ April, 2018 ġew ikkonfermati.


KORRISPONDENZA

IĊ-CHAIRPERSON (Onor. Beppe Fenech Adami): Bħala korrispondenza nfakkar li lbieraħ wara nofsinhar irċevejna permezz ta’ email numru ta’ risposti għall-mistoqsijiet li saru fil-laqgħa li għaddiet lis-Segretarju Permanenti fil-Ministeru għall-Ambjent, is-Sur Joseph Caruana. Din l-email diġà ġiet iċċirkolata lill-Membri tal-Kumitat. Ilbieraħ ukoll, irċevejna permezz ta’ email informazzjoni mis-CEO ta’ Wasteserv, is-Sur Tonio Montebello, b’risposta għal mistoqsijiet li għamlu diversi Membri ta’ dan il-Kumitat.  Din l-email  ukoll ġiet iċċirkolata lill-Membri tal-Kumitat.

Ngħaddu issa għat-tieni item li għandna fuq l-aġenda.



DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (KONT.)

IĊ-CHAIRPERSON:  Illum il-Membri ta’ dan il-Kumitat min-naħa tal-Oppożizzjoni talbu li jitħarrku s-Segretarju Permanenti fil-Ministeru għall-Finanzi u ċ-Chief of Staff fil-Ministeru għall-Ambjent. Nipproponi li nibdew bis-Segretarju Permanenti fil-Ministeru għall-Finanzi, is-Sur Alfred Camilleri, u nitlob li jissejjaħ fil-Kamra. 

Is-Sur Alfred Camilleri daħal fil-Kamra tal-Kumitat.

IĊ-CHAIRPERSON:  Sur Camilleri, se jingħatalek il-ġurament, imbagħad isirulek il-mistoqsijiet min-naħa tal-Oppożizzjoni.

IS-SUR ALFRED CAMILLERI (Segretarju Permanenti fil-Ministeru għall-Finanzi): Jien, Alfred Camilleri, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Grazzi, Sur Camilleri. Se jsirulek xi mistoqsijiet mill-Onor. Claudio Grech.

L-Onor. Claudio Grech.

ONOR. CLAUDIO GRECH: Grazzi, Sur Camilleri. Xtaqtek tagħtina ftit outline fuq il-proċess tal-budgeting fejn tidħol il-kunsiderazzjoni tas-subventions li jitolbu entitajiet, fosthom Wasteserv, tramite l-ministeru rispettiv tagħhom. Nitolbok tagħtina spjegazzjoni tal-proċess kif jaħdem, kif il-Ministeru għall-Finanzi jikkunsidra dak li jingħata u finalment imbagħad kif jiġi approvat u kif isir il-kontroll ta’ dak li jiġi approvat along the year. 

IS-SUR ALFRED CAMILLERI: Bħala overall, naħseb importanti li l-ewwel ma jsir huwa li bħala ministeru nistabbilixxu l-ammont li jkollna f’idejna biex nallokaw. Ovvjament kull dipartiment u entità, speċjalment dawk l-entitajiet li jiddependu mis-sovvenzjoni tal-Gvern, jintalbu jagħmlu business plan – fil-fatt din is-sena diġà ntalbu u bdew deħlin –  jiġu analizzati, imbagħad isiru diskussjonijiet fuq livell tekniku. Jiġifieri kollox huwa relattiv. Fejn għandek entitajiet, jew dipartimenti, jew ministeri ta’ ċerta portata, hemmhekk ikun hemm ftit xogħol iktar intensiv, anke fid-diskussjonijiet tekniċi u bilaterali li jsiru b’mod regolari. . Normalment isiru allokazzjonijiet preliminari, fejn ikun hemm diffikultajiet li jmorru lil hinn minn dak li jista’ jirrisolvi fuq livell tekniku jkun hemm iktar diskussjonijiet fuq livell ministerjali, jingħalaq il-budget, imbagħad jiġi għall-konsiderazzjoni tal-Parlament. Dan huwa bejn wieħed u ieħor il-proċess li jsir b’mod regolari. Wara li jiġi approvat il-baġit, nitolbu ċerti returns b’mod regolari mill-entitajiet u mid-dipartimenti biex nimmonitorjaw in-nefqa. Fil-każ tas-sovvenzjonijiet, dawn jiġu mogħtija lill-entità fi tranches u dejjem ikun qed isir il-monitoraġġ li hemm bżonn. 

ONOR. CLAUDIO GRECH: Inti għedt li l-allokazzjoni ssir abbażi ta’ business plan u l-business plan ikun fih id-definizzjoni ta’ kull parti tal-operat, inkluż il-human resources li jkun se jingħata. Waħda mill-mistoqsijiet li staqsejt jien – u jidhirli li inti kont preżenti hawnhekk – lill-Kap Eżekuttiv kienet jekk il-Ministeru għall-Finanzi jiġix provdut bid-dettall ta’ kif il-human resources se jkunu qegħdin jiġu allokati taħt dak il-business plan propost, u jekk meta ssir l-approvazzjoni tkunx qed issir abbażi ta’ dak id-dettall li huma jkunu ppreżentaw lill-Ministeru għall-Finanzi. Ir-risposta tiegħu kienet li l-Ministeru għall-Finanzi sempliċement japprova pakkett wieħed, irrispettivament ta’ dak li hemm kategorizzat u maqsum bħala l-parti tal-categorisation, jekk huwiex personnel, jekk huwiex contracting jew jekk huwiex equipment, il-Ministeru għall-Finanzi sempliċement jagħti ammont u dak l-ammont imbagħad jiġi amministrat. Xtaqtek forsi tiċċara dan il-proċess.

IS-SUR ALFRED CAMILLERI: Naħseb l-ewwel nett importanti li niċċaraw xi punti għax id-diskussjoni li saret s’issa kienet ukoll xi ftit jew wisq cross purposes. Entitajiet bħalma hi Wasteserv – u hawnhekk is-suġġett huwa Wasteserv, so let’s go straight to the heart of the matter – jingħataw ammont rikurrenti u ammont kapitali.  Kif wieħed jista’ japprezza, kieku kellna nallokaw dak kollu li jintalab mill-ministeri u l-entitajiet kollha, mhux id-dħul tal-Gvern biss irridu, imma xmara nieżla, u allura aħna nallokaw skont il-prijoritajiet. Fil-każ tal-entitajiet, ikun hemm diskussjoni intensiva, u fil-każ ta’ Wasteserv id-diskussjoni dejjem tkun waħda intensiva. Nista’ ngħid li l-aktar diskussjonijiet intensivi jkunu fil-qasam tas-saħħa, tal-edukazzjoni, ta’ Wasteserv u ta’ xi ftit entitajiet oħra li huma areas fejn dejjem ikun hemm sfidi sostanzjali. Mela allura hemmhekk għandek ammont għar-rikurrent u ammont għall-kapital, u jekk tistaqsini jekk is-somma li nagħtu tissodisfax dak kollu li jixtiequ jagħmlu, ngħidlek li qatt ma tkun tissodisfa dak kollu li jkunu jixtiequ jagħmlu, u allura jkun hemm dejjem il-prioritisation. Tajjeb ngħidu li f’dan il-każ li qegħdin nitkellmu dwaru rridu nagħmlu distinzjoni, għax waqt il-baġit ikun hemm diskussjoni għaddejja paripassu mal-allokazzjonijiet l-oħrajn dwar l-impjiegi, però fil-każ ta’ Wasteserv qegħdin nitkellmu dwar kuntratt, service provision, m’aħniex qegħdin nitkellmu dwar impjiegi. Dan huwa kuntratt li kien inbeda fl-2010 taħt ċerti premessi u raġunijiet, fl-2016 intalbet l-approvazzjoni biex jerġa’ jinħareġ tender u t-tender ħareġ għall-perjodu ta’ tliet snin mill-2017 sal-2019 mid-Dipartiment tal-Kuntratti u ngħata. Jiġifieri hawnhekk m’aħniex qegħdin nitkellmu dwar impjiegi, imma qegħdin nitkellmu fuq xiri ta’ servizz. Naħseb li din hija distinzjoni importanti li rridu nagħmlu. Waħda mill-premessi li din is-sistema ġiet stabbilita fuqha hija l-kwistjoni ta’ flessibilità. Dan huwa qasam li huwa xi ftit jew wisq diffiċli għax nhuwiex faċli li ssib in-nies biex jagħmlu ċertu xogħol.  Dan il-kuntratt jitħaddem fil-qafas tal-allokazzjoni li tingħata. Fil-każ tal-impjiegi, id-dipartimenti u l-entitajiet – is-sistema nbidlet xi ftit mill-2013 ‘il hawn – jagħmlu business plan separat, an HR plan għal tliet snin – jiġifieri dawn ma jkunux service provision, imma mpjiegi direttament mal-ministeri u mal-entitajiet –  isiru t-talbiet, aħna naraw x’nifilħu mil-lat finanzjarju – tajjeb niċċara li l-impjiegi mhumiex regolati mill-Ministeru għall-Finanzi, imma huma regolati mill-Uffiċċju tal-Prim Ministru fejn hemm diviżjoni apposta li tidħol f’dawn l-affarijiet – u nista’ ngħid li bejn dak li jintalab u dak li npoġġu fuq il-mejda aħna hemm differenzi sostanzjali. Jekk intom tridu nagħtukom xi eżempji, nagħtukom. Din mhijiex xi kwestjoni li tiġi inti tgħidli “agħtini għaxra” u jien nagħtik 15.  Ovvjament ikollna flessibilitajiet u f’ċerti oqsma li huma kruċjali, fosthom is-saħħa u l-edukazzjoni, ikun hemm kunsiderazzjonijiet li nagħtu kashom; fil-każ tat-teachers, tal-infermiera u ta’ ċerti paramediċi oħrajn, jew timpjega, jew ma timpjegax.  Jiġifieri meta tħares lejn it-talbiet li jsiru, għal dak li npoġġu fuq il-mejda aħna, tara li hemm differenzi sostanzjali. Dan huwa l-mod kif jaħdem il-proċess, imma f’dan il-każ speċifiku ta’ Wasteserv qegħdin nitkellmu dwar kuntratt ta’ service provison li ntalab il-permess li jiġi rinovat għal tliet snin, kien jiswa madwar €38 miljun u wara li erġajna għamilna ruxxmata mistoqsijiet dwaru tajna l-permess biex jinħareġ it-tender għal tliet snin, inħareġ it-tender mid-Dipartiment tal-Kuntratti u l-kuntratt ingħata. Imma nerġa’ nenfasizza li hawnhekk qegħdin nitkellmu fuq xiri ta’ servizz. 

ONOR. CLAUDIO GRECH: L-estimate tat-tender huwa in line mal-ispiża li qed tiġi incurred fuq il-kuntratt?

IS-SUR ALFRED CAMILLERI: Fi tliet snin l-ammont ivarja minn perjodu għall-ieħor. Fi tliet snin l-ispiża li ġiet sottomessa lilna kienet ta’ madwar €38 miljun, li hija żieda fuq il-kuntratt li kien hemm qabel, u n-numru ta’ nies li jiġu ngaġġati jvarja, daqqa jkollok ċertu livell, oħra jkollok livell inqas. 

ONOR. CLAUDIO GRECH: Jiġifieri huwa in line mal-estimate li kien hemm, għax meta jkun hemm tender ovvjament ikun hemm estimate miegħu.

IS-SUR ALFRED CAMILLERI: Inline fis-sens...

ONOR. CLAUDIO GRECH: In line mal-allokazzjoni li approvajtu intom.

IS-SUR ALFRED CAMILLERI: Aħna bħalissa qegħdin qisu nofs triq mis-sena 2018.  Meta niġu fl-aħħar tas-sena 2019 ma nafx kif se nispiċċaw, imma żgur li...  Dan jitħaddem mill-management, u waħda mir-raġunijiet li kienet inġabet oriġinarjament, u ġiet aċċettata u bqajna naħdmu fuqha, hija biex ikun hemm il-flessibilità għax huwa impossibbli li jkollok bżonn, pereżempju, is-sorters u tmur tipprova tfittex is-sorters, u hija anke tajba biex tispostja lin-nies minn naħa għall-oħra. Jiġifieri din kienet ir-raġuni prinċipali li kienet ingħatat, u aħna konna aċċettajniha u dik hija l-istess raġuni li qiegħda tintuża llum fit-tħaddim ta’ dan il-kuntratt.

ONOR. CLAUDIO GRECH: Meta saret it-talba lilkom biex tapprovaw, kienet marbuta wkoll ma’ numru ta’ nies, jiġifieri meta saret it-talba fl-2016, it-€38 miljun kien kompost minn talba ta’ numru ta’ nies. 

IS-SUR ALFRED CAMILLERI: Il-kuntratt li ngħata ma jistipulax numru ta’ nies. Li hemm fil-kuntratt hija klawsola li tikkwantifika n-numru ta’ nies li kienu in place, u tgħid li “the above quantities of personnel specified is only indicative as these quantities may increase or decrease according to the exigencies of the contracting authority”. Dak huwa l-kuntratt kif ingħata u ġie ffirmat mid-Dipartiment tal-Kuntratti.

ONOR. CLAUDIO GRECH: It-€38 miljun ġie kompost minn numru ta’ riżorsi u mmultiplikat fuq  dak in-numru ta’ riżorsi.  Mhux hekk?

IS-SUR ALFRED CAMILLERI: Mill-korrispondenza li sibt jien jidher li oriġinarjament  il-ministeru kien qed jaħdem fuq premessa ta’ an average of 555 headcount, which is higher than the headcount we had in the previous contract and we queried that. Huma taw ir-raġunijiet, staqsejna għaliex u mhux għaliex, u qalulna li kellhom diversi faċilitajiet li kienu qegħdin jiġu on stream. Saru numru ta’ mistoqsijiet mill-Budget Office, u jien stess staqsejt għalfejn se nidħlu f’iktar spejjeż, ġew spjegati u ovvjament wara li ħassejna li r-risposti tagħna ġew imwieġba, tajjeb jew ħażin, fis-sapjenza tagħna dehrilna li għandna nissapportjaw it-talba u allura nawtorizzaw il-ħruġ tat-tender. Il-ħruġ tat-tender mhuwiex regolat minna, imma huwa regolat mid-Dipartiment tal-Kuntratti, jiġifieri l-viżibilità tagħna hija s’hemmhekk. Kif jitħaddem it-tender imbagħad huwa sta għall-contracting authority, però l-kuntratt fih ċerti flessibilitajiet.

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Camilleri,  minn dak li qed tara inti, dak li fil-verità seħħ, u dak li kien approvat min-naħa tagħkom, kienu jaqblu? Il-kuntratt kien in line? 
IS-SUR ALFRED CAMILLERI: Rigward jekk kienx in line il-kuntratt...  Jekk wieħed iħares lejn il-klawsola li semmejt jara li l-management għandu l-latitude. Jekk dik tfisser li huwa in line, allura iva, huwa in line. Dawn huma punti u perspettivi differenti; nista’ mmur u ngħidilhom “hawnhekk” stajtu tgħaddu b’għaxra inqas, u jista’ jiġi ħaddieħor u jgħid li kellhom fejn jitolbu għal għaxra iktar. L-istat ta’ fatt hu li minkejja li aħna nikkwerjaw – u aħna nikkwerjaw ħafna, bħala Ministeru għall-Finanzi ma naħsibx li aħna l-iktar nies ħelwin –... 

IĊ-CHAIRPERSON: M’intom popolari qatt. 

IS-SUR ALFRED CAMILLERI: Veru, imma ladarba tidħol għaliha jkollok toqgħod għaliha.

ONOR. JULIA FARRUGIA PORTELLI: Jiġifieri dan ir-reklutaġġ li qegħdin niddiskutu hawnhekk...

IS-SUR ALFRED CAMILLERI: Dan mhux reklutaġġ, imma procurement. Kieku kien reklutaġġ, kieku riedu jmorru through an HR plan u jiġi rregolat mir-regolamenti eżistenti.  U qabel isir ir-recruitment hemm ammont li tingħata and that is that. 

ONOR. JULIA FARRUGIA PORTELLI: Allura qegħdin ngħidu li din it-talba li saret biex dan il-Kumitat jinvestiga dawn it-tip ta’ xogħlijiet, mhijiex flokha?

IS-SUR ALFRED CAMILLERI: Dik hija evalwazzjoni tagħkom, arawha intom. Jien li qed ngħidlek huwa stat ta’ fatt. Dik it-tweġiba ma nagħtihiex jien.

ONOR. ALEX MUSCAT:  Sur Camilleri, it-talba li saret lil dan il-Kumitat kienet għal investigazzjoni dwar l-ingaġġ ta’ ħaddiema f’Wasteserv. Jiġifieri essenzjalment se mai hawnhekk irridu niffukaw iktar fuq l-ingaġġ direttament mal-ħaddiema f’Wasteserv? Jekk qed nifhem sew, ix-xiri ta’ servizz vis-à-vis min qed joffri dak is-servizz f’Wasteserv ma jaqax taħt ingaġġ ta’ ħaddiema.

IS-SUR ALFRED CAMILLERI: Il-Gvern għandu diversi kuntratti ta’ service provision. Pereżempju, illum jekk tħares lejn il-cleaners tara li ħafna minnhom huma b’kuntratt, jiġifieri procurement. Li qiegħed ngħid jien huwa li rridu nagħmlu distinzjoni bejn impjiegi u procurement, u dan huwa procurement. Fejn jidħol cleaning, security, u dan, it is procurement, not direct employment. Kieku kien direct employment kieku jkunu daħlu fl-HR plan.  Jekk tridu nistgħu noħorġu l-HR plan, nurukom is-sottomissjonijiet u nurukom ukoll dak li approvajna aħna.  Nistgħu nurukom sample ta’ ittra li noħorġu aħna għax ġibna sample magħna.

ONOR. JULIA FARRUGIA PORTELLI: Dawn huma l-istess?
IS-SUR ALFRED CAMILLERI: Ikunu differenti, imma jekk tridu tarawhom kollha, arawhom għas-sodisfazzjon tagħkom.

IĊ-CHAIRPERSON: Sur Camilleri, hemm two crops of people involved in Wasteserv, hemm il-crop tal-ħaddiema li huma mpjegati direttament ma’ Wasteserv, imbagħad hemm crop ta’ ħaddiema li jaħdmu mal-kuntrattur, però jagħtu servizz f’Wasteserv.

IS-SUR ALFRED CAMILLERI:  Iva.

ONOR. ROBERT ABELA: Sur Camilleri, il-mudell li ntuża fit-tender tal-2016, jiġifieri dak li kellu jirregola s-service provision għas-snin 2017, 2018 u 2019, kien differenti, jew kien simili għall-mudell li ntuża fl-2010?

IS-SUR ALFRED CAMILLERI: Ma qabbiltx il-mudelli.

ONOR. ROBERT ABELA: Però l-kunċett kien wieħed ta’ service provision, kemm fl-2010 kif ukoll fl-2016.

IS-SUR ALFRED CAMILLERI: Il-kunċett huwa l-istess. Jekk dak hu l-mudell li qed tirriferi għalih, allura huwa l-istess, imma jekk se tirriferili għall-klawsoli, ngħidlek li ma qabbiltx il-klawsoli.

ONOR. ROBERT ABELA: Le, dwar il-kunċett qed nistaqsik.

IS-SUR ALFRED CAMILLERI: Imma ma rridx li nimmiżlijdja.

IĊ-CHAIRPERSON: Mela bħala kunċett qegħdin naqblu li huwa l-istess.

IS-SUR ALFRED CAMILLERI: Jiena fuq dak li naf nista’ nitkellem.

ONOR. ROBERT ABELA: Naqblu wkoll li l-kuntrattur li kien qed jopera s-servizz fl-2010 u fl-2016 huwa l-istess kuntrattur?

IS-SUR ALFRED CAMILLERI: Naħseb huwa l-istess kuntrattur.

IĊ-CHAIRPERSON: Sur Camilleri, int spjegajtilna li kien hemm din il-proposta u għedt li by and large dan it-tender inħadem fuq workforce ta’ 555. Jiġifieri l-projections kienu...

IS-SUR ALFRED CAMILLERI: Dak x’qalu huma fis-sottomissjonijiet tagħhom.

IĊ-CHAIRPERSON: Min huma, huma?

IS-SUR ALFRED CAMILLERI: Il-ministeru.

IĊ-CHAIRPERSON: Jiġifieri meta ġie biex jitfassal dan it-tender, il-ministeru kien qed jgħid li l-projections għat-tliet snin li ġejjin, by and large se jkunu li l-workforce tkun fl-ambitu ta’ 555. Issa aħna kellna s-CEO quddiemna u ppreżentalna lista ta’ ħaddiema f’Wasteserv, u nista’ allura ngħid li nifhem kif waslu għal dik il-figura ta’ 555, għax jekk tħares lejn l-ammont ta’ ħaddiema f’Wasteserv tara li mill-2010 sal-2017 kienu 300, 350, 400, 400, 400, 500 u 589. Jiġifieri fl-2016 il-workforce f’Wasteserv kienet by and large simili għal dak li kienu qegħdin jipprevedu meta ġew biex jagħmlu l-proposta, però imbagħad ġiet is-sena 2017 u minn 500 splodew għal 763.

ONOR. ROBERT ABELA: Surplus mela! 

IĊ-CHAIRPERSON: Skont statistika li għandi jirriżulta li sal-2016 l-ingaġġ ta’ dawn in-nies tramite il-kuntrattur kien by and large in line mat-tender, jiġifieri fl-2016, l-ewwel sena ta’ dan it-tender, kienu qegħdin mal-projections ta’ spiża – għax fiha spiża meta jiżdied l-ingaġġ ta’ nies – ...

ONOR. CLAYTON BARTOLO: Il-Permanent Secretary għamilhielna ċara li dan mhux inġaġġ imma huwa xiri ta’ servizz.

IĊ-CHAIRPERSON: M’iniex qed nipprova nilgħab bil-kliem. Jiġifieri n-nies li ntuża s-servizz tagħhom – li allura jfisser li tiżdied l-ispiża – sploda għal 763, jiġifieri 200 iktar mill-projections, u nimmaġina li l-business plan fl-2017 mar żmerċ. Qegħdin nitkellmu dwar kuntratt ta’ tliet snin, u huwa ċar li fil-proposta oriġinali qiegħed jingħad li l-projections huma 555, imbagħad fl-2017, is-sena tal-elezzjoni, din il-projection donnha splodiet għal 763, jiġifieri żvijjajna b’38%. Jista’ jkun li tgħidli għax infetħu l-impjanti, imma dawk l-impjanti ma nfetħux mil-lum għal għada, dawk l-impjanti żgur li kienu fil-pipeline meta sar il-business plan u żgur li kienu fil-pipeline meta ġejtu biex jagħmlu l-estimi. Voldieri x’kien se jipprevedi li jkollu bżonn ħaddiema fl-2017 kien diġà magħruf bejn l-2015 u l-2016. Allura kif tispjega li kien hemm din ir-rata ta’ 38% increase over projection? Jiġifieri fl-2017 hemm 38% iktar minn dak proġettat minn Wasteserv stess. Jekk trid, tista’ tara l-istatistika.

IS-SUR ALFRED CAMILLERI: Jien m’iniex qiegħed hawnhekk biex immeri statistika li takom is-CEO ta’ Wasteserv, għalkemm nista’ ngħid li dik l-istatistika m’għandix għax ma ġietx distribwita. 

IĊ-CHAIRPERSON: Jekk trid nista’ nurihielek.

IS-SUR ALFRED CAMILLERI: Hawnhekk m’għandix ċans naraha. 

IĊ-CHAIRPERSON: Kulma fiha huma figuri ta’ kemm hemm sena b’sena...

IS-SUR ALFRED CAMILLERI: Jiena nemmnek ovvjament, però li nista’ ngħid hu li d-deċiżjonijiet ittieħdu minnhom u aħna ma konniex involuti. Aħna ġejna xi ftit jew wisq mgħarrfin dwar dak li qed tgħid int f’Awwissu  2017. 

IĊ-CHAIRPERSON: U allura?

IS-SUR ALFRED CAMILLERI: Għax through l-assessment tagħna u through meetings tagħna rajna li matul dik is-sena kien hemm diversi issues f’Wasteserv, fosthom l-issue tar-refuse derived fuel (RDF) u l-material recovery facility (MRF). Kienu qegħdin isiru attentati biex jiġu esportati u tajnihom flus addizzjonali biex jiġi esportat dan ir-refuse. L-RDF huwa highly flammable, kien hemm problema, fil-fatt kien hemm diskussjonijiet anke fuq livell ministerjali biex tiġi ndirizzata l-problema u ġew mogħtija xi flus addizzjonali. Jirriżulta li kien hemm żieda fil-contractuals u dawk il-flus ġew diskussi anke fuq livell ministerjali.
IĊ-CHAIRPERSON: F’Awwissu?

IS-SUR ALFRED CAMILLERI: Iktar tard ovvjament; l-approval ingħata lejn l-aħħar tas-sena u ngħataw supplementary estimates li ġew approvati mill-Parlament, liema fondi ma ntnefqux kollha. Id-deċiżjonijiet jittieħdu minnhom, jiġifieri kif iħaddmu l-kuntratt huwa sta għalihom.

IĊ-CHAIRPERSON: Però d-deċiżjonijiet tagħhom għandhom implikazzjonijiet finanzjarji.

IS-SUR ALFRED CAMILLERI: U dawk l-implikazzjonijiet finanzjarji, flimkien ma’ affarijiet oħra, ġew ippreżentati lilkom fil-Parlament.  Aħna għandna bord intern li jara fejn ikun hemm bżonn flus addizzjonali, u fosthom kien hemm din l-issue tal-RDF...

IĊ-CHAIRPERSON: L-issue tal-RDF kif timpatta fuq l-impjiegi? Għax naħseb it’s a capital investment.

IS-SUR ALFRED CAMILLERI: No, it’s export. Jekk qed nifhem sew, ried jinqala’ l-materjal kollu li kien maħżun x’imkien il-Magħtab u riedu jippreparawh kollu għall-export.

IĊ-CHAIRPERSON: Jiġifieri it’s a one-off job.

IS-SUR ALFRED CAMILLERI: No it’s more than a one-off job għax trid tesportah in batches. Jien  definittivament la naf nispjega l-proċess sew u lanqas irrid għax ma nkunx qiegħed inkun ġust, la miegħi nnifsi u lanqas man-nies ta’ Wasteserv, però li nista’ ngħid hu li f’Awwissu 2017 għamilna laqgħat ma’ Wasteserv fejn dħalna f’dawn l-operational issues tagħhom, ħassejna li kienu jimmeritaw diskussjoni aktar intensiva anke fuq livell ministerjali u ġew mogħtija flejjes addizzjonali li ġew approvati mill-Parlament fis-supplementary estimates. Fl-aħħar mill-aħħar, dak li approvajtu intom fil-Parlament, ma ġiex minfuq kollu. Dik hija s-sitwazzjoni.

ONOR. CLAUDIO GRECH: L-ispiża li saret fl-2017 tikkorrispondi mal-business plan li Wasteserv stess tawkom biex intom tapprovaw, u biex tapprovaw ukoll l-istess kuntratt?

IS-SUR ALFRED CAMILLERI: Kumplessivament ma’ dak li l-Parlament approva ...

ONOR. CLAUDIO GRECH: Le, il-mistoqsija tiegħi mhijiex dik. Il-mistoqsija tiegħi hija fuq il-business plan. 

IS-SUR ALFRED CAMILLERI: Kieku nipprova nqabbel dak li nagħtuhom ma’ li jitolbu...  Nista’ ngħid li fl-2018, minħabba ċ-challenges li hemm fil-waste management  tajnihom żieda qawwija ħafna, kemm rikurrenti kif ukoll kapitali. 

ONOR. CLAUDIO GRECH: Però aħna qegħdin nitkellmu purament fuq dan il-kuntratt ta’ servizz, fuq dawn it-€38 miljun. It-€38 miljun intom approvajtuhom abbażi ta’ pjan.

IS-SUR ALFRED CAMILLERI: It-€38 miljun huma stima ta’ tliet snin.

ONOR. CLAUDIO GRECH: Mela ejjew immorru hekk.  Fl-ewwel sena...

IS-SUR ALFRED CAMILLERI: L-ammont mhuwiex maqsum hekk. Aħna fl-ewwel sena nagħtuhom allocation u kif jimmaniġjaw dik l-allocation sta għall-management ta’ Wasteserv. Jekk tħares lejn il-business plan għall-2017 tara li huma talbu ħafna iktar milli tajnihom u jekk tħares lejn tal-2018 tara li qarrabna ħafna iktar lejn dak li talbuna għax il-waste huwa prijorità, minn dejjem kien, u ma nkun qed nikxef l-ebda sigriet jekk ngħid li huwa area challenging ħafna u mhijiex faċli, fost l-oħrajn għax aħna pajjiż ċkejken.

ONOR. CLAUDIO GRECH: Il-Ministeru tal-Finanzi japprova l-prattika li mpjegati jiġu ngaġġati abbażi ta’ dan il-kuntratt ta’ servizz f’Wasteserv u jintużaw f’funzjonijiet f’dipartimenti tas-Servizz Pubbliku, bħalma fil-fatt kien hemm, kif stajt issegwi inti hawnhekk, fil-PARKS?

IS-SUR ALFRED CAMILLERI: Aħna la napprovaw u lanqas niddiżapprovaw dawn it-tip ta’ sitwazzjonijiet għas-sempliċi raġuni li dawk mhumiex deċiżjonijiet li jiġu għandna. X’inhuma jagħmlu fil-PARKS u għaliex... Li hu żgur hu li hemm ħafna flessibilità. Illum l-impjegati jistgħu jimxu minn awtorità għal ma’ dipartimenti u minn dipartimenti għal entitajiet.  X’inhuma jagħmlu fil-PARKS  u għaliex tpoġġew fil-PARKS, aħna la ntlabna nidħlu fiha  u lanqas dħalna fiha; naħseb li dik il-mistoqsija trid tagħmilha lil min ħa dawk it-tip ta’ deċiżjonijiet u r-risposta jrid jagħtiha hu, jew fil-kas qabbdu awditur. Il-PARKS kultant jagħmlu valley cleaning, u jekk tistaqsini jekk dak huwiex ġustifikat jew le, jista’ ikun li jien, ipotetikament, narah ġustifikat, imbagħad tiġi int u tgħidli li mhuwiex ġustifikat. 

IĊ-CHAIRPERSON: Imma l-bottomline hu li dan jimpatta fuq it-€38 miljun.  Mhux hekk?

IS-SUR ALFRED CAMILLERI: Il-bottomline hu li jimpatta fuq kollox, imma minn dejjem kienet l-istess. 

IĊ-CHAIRPERSON: Mela hemm il-kuntrattur li rebaħ tender biex jingaġġa nies ħalli biex jaħdmu direttament fil-core business ta’ Wasteserv, minn projective average ta’ 555 tela’ għal 763, which is way out, mid-diskussjonijiet li saru f’dan il-Kumitat jirriżulta li hemm numru sostanzjali minn dawn in-nies li ġew ingaġġati mill-kuntrattur biex jaħdmu, fuq ordni tal-Ministru – fil-fatt is-CEO qal talab li jsir hekk il-Ministru u la talab hekk, hekk isir – u jien qed nistaqsi jekk dan huwiex good practice. Dan se jimpatta fuq kemm se jiswa lill-poplu Malti dan il-kuntratt u naħseb li f’termini ta’ accounting tal-Gvern it distorts the whole picture.  Jiġifieri is it good practice li tagħti tender għal xi ħaġa speċifika, u ċioè biex tqabbad nies jagħmlu xogħol f’Wasteserv, imbagħad fuq ordni tal-Ministru – u din m’iniex qed ngħidha jien, imma qalha s-CEO meta qal li la l-Ministru qallu biex jagħmel hekk, hu għamel hekk –... Is it good practice li jkollok dan it-tip ta’ kuntratt fejn minflok inħallsu l-paga ta’ 555, l-outlay tkun ta’ 763 u allura jimpatta żgur fuq it-€38 miljun proġettati?

IS-SUR ALFRED CAMILLERI: Jien naħseb li trid tibda billi tara x’inhuma jagħmlu l-ħaddiema. Jekk id-deċiżjoni tal-Ministru hijiex tajba jew le, jew jekk hijiex according to good pratice or not, ma naħsibx li nista’ ngħid jien għax spostament ta’ ħaddiema jkun hemm għaddej il-ħin kollu. Dwar what is good practice or not nistgħu nagħmlu dibattitu sal-aħħar tad-dinja u nistgħu nagħżlu li naqblu jew ma naqblux. 

IĊ-CHAIRPERSON: Imma hemm guidelines.
ONOR. ROBERT ABELA: Sur Camilleri, inti x’imkien irriżultalek li dawn il-ħaddiema kienu qegħdin jagħmlu xogħol li ma kienx tal-Gvern?

IS-SUR ALFRED CAMILLERI: Dak mhux xogħli li narah. Hemmhekk hemm il-management...

ONOR. ROBERT ABELA: Jien qed nistaqsi jekk wasalx għandek xi lment, bħal pereżempju, kif kienu jagħmlu Għawdex qabel l-2013, fejn ħaddiema tal-Gvern imorru jagħmlu xogħol tal-privat.

IS-SUR ALFRED CAMILLERI: Jien nagħmel xogħli; dawn l-affarijiet ma nafhomx. Kulma naf hu li meta ġejna biex nagħmlu reviewing tal-budget rajna s-sitwazzjoni... Lili ħadd ma qalli li “hemmhekk” hemm ħaddiema li qegħdin jagħmlu “hekk”...

ONOR. ROBERT ABELA: U kieku xi ħadd qallek li kienu qed jagħmlu xi xogħol li mhux tal-Gvern, kont se taġixxi. 

IS-SUR ALFRED CAMILLERI: Jien, meta nara affarijiet bħal dawn, dejjem neskalahom. 

ONOR. ROBERT ABELA: U allura f’dan il-każ għandi nifhem li ma waslitlekx din l-informazzjoni. 

IS-SUR ALFRED CAMILLERI: L-issue hija finanzjarja u tkellimniha kif nitkellmu dejjem fuq ħafna affarijiet. 

ONOR. CLAYTON BARTOLO: Sur Camilleri, aktar qabel għamilt aċċenn għall-fatt li l-iskart huwa sfida u minn dejjem kien. Kemm ilek fil-kariga ta’ segretarju permanenti fil-Ministeru għall-Finanzi? 

IS-SUR ALFRED CAMILLERI: 12-il sena. 

ONOR. CLAYTON BARTOLO:  Allura ċert li rajt diversi budgets isiru sena wara l-oħra u għandek esperjenza kbira. Għaliex ħassejt li għandek tgħid li din is-sena ersaqtu qrib dak li talbu Wasteserv? X’qed tara bħala challenging fil-qasam tal-iskart? 

IS-SUR ALFRED CAMILLERI: Li hemm challenging huwa d-disposal tal-iskart għax kif nafu – żgur li ma jien qed niżvela ebda sigriet –  waslet fejn waslet. Jekk tgħidli kif ninsabu llum ipparagunat mal-bieraħ, ngħidlek li lbieraħ huwa lbieraħ, illum huwa llum, u għada huwa għada. Trid tarahom sui generis skont iċ-ċirkostanzi.  Il-baġit hekk jaħdem. 

IĊ-CHAIRPERSON: Però dan kollu seta’ ġie ppjanat ukoll sena u nofs ilu.  Mhux hekk? Jien nifhem li l-problema tal-landfill qiegħda hemmhekk, hija tidal wave li ġejja lejna, però sena u nofs ilu kienet tidal wave, forsi ħarira iżgħar, imma hemm kienet. Jiġifieri ma ġrat l-ebda kalamità nazzjonali biex tgħid sena u nofs ilu konna qegħdin naħsbu li se jkollna bżonn “X” u sena u nofs wara qegħdin f’sitwazzjoni li minflok “X” għandna “X” plus 38%. Nifhem li ma tkunx preċiż, però bejn li ma tkunx preċiż u bejn li tkun...  2017, in terms of engagement, went haywire. 

ONOR. CLAYTON BARTOLO: It’s not engagement, biex ma niżgwidawx lin-nies. 

IĊ-CHAIRPERSON: Naqblu li fl-2017 it went haywire in terms of kemm kellhom jiġu utilizzati nies mal-kuntrattur minn dak li huwa…? 

ONOR. ALEX MUSCAT: Dik opinjoni. 

IĊ-CHAIRPERSON: Le, mhux opinjoni. Il-projection kienet 555 u spiċċajna b’763. Din hija statistika, m’hemmx opinjoni. 

IS-SUR ALFRED CAMILLERI: Jimporta nirrispondi? 

ONOR. CLAYTON BARTOLO: Jekk ma jimpurtax ħa nabbinalek mistoqsija oħra. 

IS-SUR ALFRED CAMILLERI: Jekk ma jimpurtax se nirrispondi l-ewwel; tibżax għal kollox se nirrispondi. L-ewwel nett, I won’t engage in any political discussion. Ask me a direct question and I will answer. L-evalwazzjoni politika is your job, do it. It-tieni, fejn jidħlu varjazzjonijiet nista’ ngħid li fl-2015 kellna €2.2 miljun extra, fl-2016 kellna €2 miljun extra, u fl-2017 kellna €4.5 miljun oħra extra. 

ONOR. ALEX MUSCAT: Jekk qed nifhem sew il-€4.5 miljun huwa t-total. 

IS-SUR ALFRED CAMILLERI: Nofsu huwa kapital.

IĊ-CHAIRPERSON: Allura biex immur lura għall-2015, iż-€2.2 miljun ikollok...(Interruzzjonijiet) 

IS-SUR ALFRED CAMILLERI: Naqsmuhom imbagħad evalwaw intom. Hemm ukoll l-issue tal-RDF. 

IĊ-CHAIRPERSON: Fl-2015 kien hemm talba għal €2.2 miljun aktar. 

IS-SUR ALFRED CAMILLERI: Le, dawn ġew approvati fis-supplementary estimates. 

IĊ-CHAIRPERSON: Allura ż-€2.2 miljun would be broken down into what? 

IS-SUR ALFRED CAMILLERI: M’għandix il-broken down figure fir-rikurrent. Fil-kas jista’ jispjegalkom aħjar is-Sur Mark Borg li qiegħed ħdejja. 

IĊ-CHAIRPERSON: Sur Borg, se nagħtuk il-ġurament. 

ONOR. ALEX MUSCAT: Sur Camilleri, ippermettili nagħmillek domanda sakemm jieħu l-ġurament is-Sur Borg. Apparti li tara ministeru, ministeru inti tara wkoll the bigger picture, the grand scheme of things. Bħala ministeru, int stajt taffordjaha dik l-ispiża addizzjonali li ntlabt biex toħroġ? 

IS-SUR ALFRED CAMILLERI: Normalment ladarba we commit the funds u nkunu ressaqnihom quddiem il-Parlament għall-approvazzjoni, allura dawk ikunu within our latitude. 

ONOR. ALEX MUSCAT: Jiġifieri dik l-ispiża addizzjonali li ngħatat lil Wasteserv b’mod kumplessiv, inkluż l-RDF, ippreġudikat b’xi mod il-pożizzjoni tal-baġit u l-overall projections  li kellkom? 

IS-SUR ALFRED CAMILLERI: Le. 

ONOR. ALEX MUSCAT: So it was something you could afford. 

IS-SUR ALFRED CAMILLERI: Fis-supplimentari aħna nressqu ammont fil-Parlament, u ħafna drabi fl-ammont ikun hemm ċertu latitude. Mhux neċessarjament li dak kollu li jiġi approvat mill-Parlament se jiġi minfuq.  Prattikament kull sena, almenu sakemm niftakar jien, l-ammonti ma jintnefqux kollha u allura normalment fl-ebda sena s-supplimentari ma jkunu kkontribwixxew biex jiġu mkissra l-miri overall. Naturalment ma nistgħux niġġeneralizzaw għal kollox. 

IĊ-CHAIRPERSON: Sur Borg, se tingħata l-ġurament. 

IS-SUR MARK BORG: Jien, Mark Borg, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Sur Borg, is-Sur Camilleri għadu kif qal li fl-2015 kien hemm allokazzjoni addizzjonali ta’ €2.2 miljun, fl-2016 kien hemm allokazzjoni addizjonali ta’ €2 miljun, u allokazzjoni addizjonali oħra ta’ €4.5 miljun fl-2017. Qed nifhem li inti għandek breakdown ta’ dawn iċ-ċifri. 

IS-SUR MARK BORG (Direttur Ġenerali fil-Budget Office): Iċ-ċifra ta’ €4.5 miljun fl-2017 hija magħmula minn fondi addizzjonali u minn fondi li ġew trasferiti mill-vot kapitali ta’ Wasteserv għall-vot rikurrenti għax kien hemm infieq inqas fil-vot kapitali minħabba xi xogħlijiet li waqgħu lura. 

IĊ-CHAIRPERSON: Jiġifieri ġew trasferiti flus fir-rikurrenti. 

IS-SUR MARK BORG: B’kollox kien hemm ammont addizzjonali ta’ €4.5 miljun; nofhsom ġew trasferiti mill-kapital għar-rikurrent. 

ONOR. CLAUDIO GRECH: Jiġifieri t-talba għar-rikurrenti kemm żdiedet waħedha? 

IS-SUR MARK BORG: Minn allokazzjoni ta’ €16.5 miljun fir-rikurrenti, ġew minfuqa €21 miljun. 

ONOR. CLAUDIO GRECH: Minn xiex kien made up dak l-ammont? 

IS-SUR MARK BORG: Il-parti kbira minn dawk il-flus ingħataw għall-MRF, fosthom għall-esportazzjoni tal-grey u l-green bags għax kien hemm akkumulu, u anke għall-esportazzjoni tal-RDF. Il-flus addizzjonali ingħataw għal dawn l-iskopijiet, kif ukoll għaż-żieda fil-cost tal-outsourcing ta’ Wasteserv. Hawnhekk m’għandix l-ammonti item item, imma dawk huma r-raġunijiet. 

IĊ-CHAIRPERSON: Tkun f’pożizzjoni li tgħidilna kemm minn dawn il-€4.5 miljun marru to service the additional workforce li ngaġġa l-kuntrattur? 

IS-SUR MARK BORG: Wieħed ikun irid jara l-financial statements ta’ Wasteserv u jieħu l-informazzjoni minn hemmhekk. 

IĊ-CHAIRPERSON: Però biex tiffaċilitalna x-xogħol tista’ tgħidilna, jekk jogħġbok, kemm mill-€4.5 miljun marru biex jitħallas il-kuntrattur li għandu l-inkarigu li jingaġġa n-nies biex jaħdmu f’Wasteserv? 

ONOR. CLAYTON BARTOLO: Sur President, il-management accounts tal-2017 diġà ġew ippreżentati f’dan il-Kumitat. 

IĊ-CHAIRPERSON: Iva, imma forsi biex jagħmluhielna aktar faċli. 

ONOR. ROBERT ABELA: Ma naħsibx li għandu jkun hemm dupplikazzjoni ta’ dokumenti. 

ONOR. CLAUDIO GRECH: Le, m’aħniex qegħdin nitolbu għal dokumenti, imma sempliċement l-ammont tal-line item għax meta kien hawn is-CEO kien qed jgħidilna li huma mhux line item, line item jagħmluhom l-affarijiet.  Allura forsi jgħidulna l-valur ta’ dan il-contracted service. 

IĊ-CHAIRPERSON: Sur Borg, kont se tgħidilna fuq l-2016. 

IS-SUR MARK BORG: Fl-2016 kienet €1.9 miljun u r-raġunijiet huma l-istess. 

ONOR. CLAUDIO GRECH: €1.9 miljun fir-rikurrent? 

IS-SUR MARK BORG: Hekk hu, imbagħad hemm il-kapital. Pereżempju, fl-2015 kien hemm €520,000 fondi addizzjonali minħabba l-Gozo Waste Transfer Station u l-MRF. Fl-2016, kien hemm fondi addizzjonali ta’ €300,000 fuq baġit ta’ €3 miljun, u dan kien minħabba li riedu jitħallsu xi flus għall-esproprji. Fl-2017, kif spjegajt, kien hemm infieq inqas ta’ €2.1 miljun fil-kapital li ġew trasferiti għal fuq ir-rikurrent. 
ONOR. CLAUDIO GRECH: Bħala parti mill-proċess ta’ capacity building, il-contracted services ma jiġux ikkunsidrati, jiġifieri l-People and Standards Division ma jħarisx lejn dak l-element? 

IS-SUR ALFRED CAMILLERI: Jekk ma jimpurtax nispjega ftit. Il-proċess ta’ capacity building inbidel sostanzjalment, fis-sens li ġie aktar diċentralizzat. Illum qegħdin isiru l-HR plans, hemm kumitat li aħna nidħlu fih mil-lat finanzjarju, isiru l-pjanijiet, isiru t-talbiet u aħna nindikaw dak li fis-sapjenza tagħna jidhrilna li nistgħu nallokaw. U hawnhekk nixtieq nagħti xi ftit ċifri u paraguni bejn dak li ntalab u dak li qegħdin nallokaw aħna. Il-contractual services ma jidħlux f’dan il-proċess, imma ladarba qegħdin nitkellmu, naħseb li huwa importanti li nagħtu ftit eżempji bejn dak li ntalab u dak li aħna jidhrilna li skont ir-riżorsi tagħna nistgħu nallokaw. 

IS-SUR MARK BORG:  Pereżempju, fl-2017 it-talbiet bħala headcount tal-ministeri lill-kumitat fi ħdan l-OPM, fejn jidħol new external recruitment – għax mill-aspett ta’ baġit aħna nħarsu lejn l-external recruitment minħabba li service wide calls u internal calls ma jkollhomx impatt dirett fuq il-baġit għax jiċċaqilqu flus minn ministeru għal ieħor jew fl-istess ministeru – kienu ta’ 1,027, u ngħataw 514.  Meta aħna mbagħad inkunu qegħdin infasslu t-tbassir tal-baġit, inħallu perjodu ta’ żmien biex nagħmlu allokazzjoni pro rata ta’ dak l-ingaġġ u l-kalkoli tagħna nżiduhom, allura jkun hemm baġit għar-recruitment u jkunu miżjudin mal-baġit tad-dipartimenti u ppreżentati f’estimi finanzjarji taħt l-items propizji. Taħt dawk il-budgets, fl-item tas-salarji, kemm fil-ministeri kif ukoll fis-subvention tal-entitajiet bħal Wasteserv, ikun hemm baġit speċifiku allokat għar-recruitment u numru ta’ nies li qegħdin hemmhekk backing that number. 

ONOR. CLAUDIO GRECH:  Però mil-lat ta’ enterprise policy mill-Gvern – forsi ftit irrispective minn dan il-każ partikolari – ma tħossx li dan it-tip ta’ mudell jista’ jwassal għal żieda fid-defacto headcount li jkun qed jopera bih il-Gvern għax ma jkunx qed jaqa’ taħt dak it-tip ta’ skrutinju li qed isir hemmhekk? Diċentralizzat kemm hu diċentralizzat – nifhem li llum il-proċess qiegħed taħt l-OPM – hemm l-involviment tagħkom u allura hemm skrutinju, u jekk fhimt tajjeb, terz biss ta’ dak li ntalab ġie approvat. Jekk jibda jintuża mekkaniżmu aktar bħala mainstream fejn ikollok dan it-tip ta’ subcontracting fl-extended government, ma taħsibx li in the long term jista’ jkollok impatt fejn iċ-ċifri ta’ reklutaġġ will get completely out of hand jekk ma jkunx hemm l-oversight tagħkom dirett? 

IS-SUR ALFRED CAMILLERI: Aħna nistaqsu – għax imbagħad you do gain experience – dwar kif dawn il-kuntratti qegħdin jinħadmu, u l-iskop tal-mistoqsijiet huwa biex l-ewwel nett nippruvaw kemm jista’ jkun li dak li jintnefaq ikun ġustifikat, u t-tieni, biex ikun hemm mezz ta’ kontroll biex nippruvaw nevitaw dak li qed tgħid int. Ovvjament dejjem hemm it-tensjoni bejn li tiddiċentralizza u tagħti aktar poter fid-deċiżjonijiet mil-line ministries u dipartimenti u entitajiet, għall-kontroll ċentrali. Jekk immorru lura 30, 40 u anke 50 sena ilu naraw li kellna kollox ċentralizzat u kollox irid l-awtorizzazzjoni tal-Ministeru għall-Finanzi, mentri permezz tar-riforma li kien hemm fis-Servizz Pubbliku lura lejn l-aħħar tas-snin 80 u l-bidu tas-snin 90, saret id-diċentralizzazzjoni. 

Issa hawn min jgħid li l-mudell li daħħalna bir-riforma huma perspettivi, evalwazzjoni, u hawn min jgħid li d-diċentralizzazzjoni tikkontribwixxi għal aktar spejjeż. Jista’ jkun li hu hekk, biss mill-perspettiva tal-lum, jekk tħares lejn kif inbidlet l-amministrazzjoni pubblika...  Il-bidliet li saru fil-pajjiż huma enormi. Pereżempju, illum aħna membri fl-Unjoni Ewropea, jiġifieri l-ħteġijiet u ċ-ċirkostanzi tal-lum huma totalment differenti minn dawk li kellna 40, 50 sena ilu, u l-probabilità hija li ħames snin oħra se jinħolqu ħteġijiet ġodda u allura rridu naddattaw. Personalment, il-mudell fejn kollox huwa ċentralizzat u d-deċiżjonijiet dwar kwalunkwe ħaġa jridu jittieħdu b’mod ċentrali ma naqbilx miegħu, u ma naqbilx miegħu għax kieku ndaħħlu dak il-mudell naħseb li x-xogħol jieqaf għada. Naħseb li rridu nsibu l-bilanċ bejn li tħalli mudell diċentralizzat, u li jkollok aktar moniteraġġ u evalwazzjoni. Jekk tistaqsini jekk dak il-bilanċ sibnihx, ngħid li mhux dejjem wieħed isibu, imma qegħdin nippruvaw nagħmlu li nistgħu, fosthom, pereżempju, daħħalna l-ispending reviews, fejn nidħlu f’post u naraw fuq xiex qed jonfqu l-flus, kemm huwa effettiv, x’inhuma jħallu u nippruvaw nagħmlu benchmarking, kultant anke ma’ best practices. Il-best practices tagħna mhux dejjem huma l-best practices li tista’ tagħmlilhom benchmarking. Aħna nbatu minn diseconomies of scale. Għiduli liema belt Ewropea daqsna trid iżżomm l-istess firxa ta’ ambaxxati madwar id-dinja? L-ebda waħda. Jekk, pereżempju, tħares lejn ċerti faċilitajiet u ċertu equipment li għandna bżonn fil-laboratorji tagħna, tara li ħafna minn dak l-equipment, kieku qiegħed f’kuntest ikbar, l-aħjar ħaġa tkun li tħaddmu 24/7, imma fil-kuntest tagħna jaħdem a fraction of that period. Again, diseconomies of scale and yet we have to spend the same amount of money. Jekk wieħed iħares lejn il-Fiscal Responsibility Act jara li jsiru rapporti b’mod regolari mill-Fiscal Council fuq dak li qegħdin nagħmlu, jiġu ppreżentati hawnhekk, u għalkemm id-diskussjoni fuqhom ma naħsibx li dejjem tkun dak li forsi wieħed jippretendi u jixtieq, l-iskop tagħhom huwa mhux l-inqas li jkun hemm accountability.  Anke kif nippreżentaw is-supplemntary estimates. Intom tafu daqsi li s-supplementary estimates ħafna drabi jgħaddu...  Veru li xi kultant ikun hemm ftit aktar diskussjoni… 

ONOR. CLAUDIO GRECH:  Għax kif taf int, jiġu fl-aħħar ġurnata qabel ma l-Parlament jieqaf bil-vaganzi tal-Milied. 

IS-SUR ALFRED CAMILLERI:  Imma dak huwa l-proċess.  Ejjew nkunu kostruttivi. L-Awditur Ġenerali, li qiegħed warajja, jagħmel ħafna thematic reviews – hawnhekk diġà saret darba thematic review – u jidħol fid-dettall dwar kif qegħdin jiġu kommessi ċerti spejjeż. Il-punt tiegħi huwa li l-iskrutinju qiegħed hemm, għalkemm bħal kollox, jista’ jitjieb. Kieku kellkom tistaqsuni jekk l-evalwazzjoni ta’ dawk ir-rapporti hijiex dik mixtieqa, ngħidilkom li ma nafx, inħalli f’idejkom, Membri ta’ dan il-Kumitat, biex tevalwaw intom u taslu għall-konklużjonijiet tagħkom, imma bħalma dejjem għamilna, naħseb li qegħdin nagħmlu l-isforzi, liema sforzi qatt ma jintgħoġbu. F’dak li għandu x’jaqsam mar-reklutaġġ, ili nisma’ l-istess argument;  jgħidulna kemm għandna idejna iebsa, jew illum iebsa u lbieraħ ratba u ħafna affarijiet minn dawn.  Il-verità hi li l-perspettiva tagħna kienet, għada u tibqa’ l-istess. 

IĊ-CHAIRPERSON: Sur Camilleri, meta xehed is-CEO ta’ Wasteserv, tkellem ukoll fuq il-persons of trust. Jirriżulta li hemm żewġ persuni li ġew impjegati bħala persons of trust ma’ Wasteserv, li huma s-Sur Manuel Micallef u l-Perit Jesmond Mugliett. Il-Ministeru għall-Finanzi, b’mod ġenerali, xi rwol għandu fl-impjieg ta’ persons of trust?

IS-SUR ALFRED CAMILLERI: Aħna m’għandna l-ebda rwol fl-impjiegi ta’ persons of trust. 

IĊ-CHAIRPERSON: U involviment? 

IS-SUR ALFRED CAMILELRI: Xejn. Il-persons of trust jiġu ngaġġati bl-approvazzjoni tal-Ministru. 

IĊ-CHAIRPERSON: Hawn aktar mistoqsijiet? 

ONOR. ROBERT ABELA: Min-naħa tiegħi le; naħseb li s-Sur Camilleri kien ċar ħafna fir-risposti tiegħu. 

IS-SUR ALFRED CAMILLERI: L-informazzjoni li tlabtuna nibagħtuhielkom, u jekk intom u għaddejjin ikollkom xi mistoqsijiet oħra, lesti li nweġbuhom. 

ONOR. ALEX MUSCAT: Jekk tippermettili għandi mistoqsija tal-aħħar.  Sur Camilleri, mill-proċess kollu li semmejt u mill-esperjenza tiegħek, kif saret lilkom it-talba għall-allokazzjoni tal-finanzi min-naħa ta’ Wasteserv u kif intom allokajtu l-fondi, jidhirlek li saret xi ħaġa irregolari? Qed nagħmel din id-domanda biex tkun skjetta u ċara. 

IS-SUR ALFRED CAMILLERI: Min-naħa tagħna m’għamilna xejn irregolari. M’iniex qiegħed ngħid li ma nonqsux u ma nagħmlux żbalji, kif jagħmel kulħadd, imma jien u n-nies tiegħi definittivament ma nagħmlux affarijiet irregolari. 

ONOR. ALEX MUSCAT: Jiġifieri inti jidhirlek li l-proċess ta’ kif saret it-talba min-naħa ta’ Wasteserv u l-proċess min-naħa tagħkom ta’ kif approvajtu dik it-talba, kien wieħed regolari. 

IS-SUR ALFRED CAMILLERI: Peress li dan jinvolvi kuntratt li jħares ‘il quddiem, allura hemmhekk ikollok commitment finanzjarju, xi ħaġa li nagħmlu bħalha regolarment, kuljum. Bħalissa għaddejja drive biex jintnefqu l-fondi Ewropej. Kieku aħna ma neħdux ċerti riskji... Jien nista’ ngħid li nieħu riskju kuljum għax kultant ikollok proġetti li ma jkollokx l-approvazzjoni finali tagħhom, imma tkun taf li għandek ċertu konfort li dak il-proġett se jiġi ffinanzjat, u jekk ma jkollhomx il-konfort li l-flus qegħdin fuq il-mejda, id-Dipartiment tal-Kuntratti ma joħroġilhomx it-tender. Din hija l-policy li ilha in place ħafna snin, u l-iskop li ddaħħlet huwa biex aħna, bħala Malta, inkunu f’pożizzjoni li nassorbu kemm jista’ jkun il-fondi kollha mogħtija mill-Unjoni Eworpea. S’issa naħseb li dejjem irnexxielna, imma kif għedt, nieħdu ħafna riskji.   Aħna dejjem nistaqsuhom jekk humiex żguri, u fl-aħħar, meta nkun sodisfatt, ngħidilhom iva jew le. Ikun hemm min naqilgħulu qalbu kemm kemm aktar minn ħaddieħor biex inkunu ċerti, imma meta jkollna ċertu konfort...  Fl-aħħar mill-aħħar għandek riskju, imma jekk waħda tmur ħażina, allura tgħidli li missni ma ħadtx riskji!? Jekk inhu hekk allura fil-kas ħafna mill-proġetti kbar li ġew iffinanzjati b’dan il-mod u li ħriġnihom abbażi ta’ tender li ħadna r-riskju fuqu aħna, għadhom ma sarux, jew inkella tlifna partita miljuni mill-fondi tal-Unjoni Ewropea. F’dan il-każ, dawn huma fondi lokali u qegħdin inħarsu lejn tliet snin bil-quddiem fejn allura bilfors tistaqsi jekk f’dawn it-tliet snin aħniex se nkunu nifilħu niffinanzjawh. Bħalissa qegħdin nagħmlu dak li jgħidulu stability programme, fejn qegħdin inħarsu bil-quddiem fuq projections, jiġifieri nibdew minn dak li naħsbu li se tagħmel l-ekonomija, bl-assumptions kollha. Issa aħna m’għandniex crystal ball u nużaw ċertu element ta’ prudenza, però ħafna drabi l-prudenza tagħna mhux dejjem tkun apprezzata. Jien għamilt żmien fejn kont in-naħa l-oħra tal-mejda, ċioè kont f’post fejn nonfoq u ma kellix l-intrigu li niġbor il-flus, u ma kontx napprezza, imma llum napprezza ħafna aktar għax meta niġu biex niġbru l-flus normalment in-numri tal-imħuħ li jtektku minn fejn se jiġu l-flus ma jkunux kbar ħafna, mentri meta tiġi għall-infieq, bħal dejjem, għandek armata sħiħa, kulħadd irid jonfoq u l-mument – u  hawnhekk se niġġeneralizza, imma normalment kulma jiġri huwa li jinbidlu n-nies u l-argument jibqa’ l-istess – li jiġi xi ħadd li jkun u talab “X” u tagħtih “X minus 1”, l-istess evalwazzjoni se jkollu fuqna. Ilbieraħ hekk kienet, illum hekk hija, u għada hekk se tkun, ma jinbidel xejn. Meta aħna nkunu qegħdin naqbdu l-ispreadsheets tagħna u l-mudell tagħna, nistaqsu jekk inkunux nifilħu għall-ispiża jew le. F’dan il-każ jien staqsejt jekk nifilħux iż-żieda overall ta’ €3 miljun fin-nefqa fuq tliet snin, u meta rajniha fil-kumplessità tagħha għedna li nistgħu napprovaw l-issue ta’ dan it-tender, u t-tender ħareġ. Jiġifieri ma kien hemm xejn abnormali. 

IĊ-CHAIRPERSON: Biex inkun ċar f’moħħi, il-kuntratt għal-liema snin huwa? 

IS-SUR ALFRED CAMILLERI: 2017, 2018 u 2019. 

IĊ-CHAIRPERSON: Li minnhom fl-ewwel sena diġà qegħdin €4.5 miljun. 

IS-SUR ALFRED CAMILLERI: Le, mhux hekk għedna; se naraw u ngħidulkom. Il-€4.5 miljun huma l-additional funding. 

IĊ-CHAIRPERSON: Għandek raġun.  Se tgħidulna kemm minn dawk il-€4.5 miljun se jmorru għall-kuntratt. 

Nirringrazzjakom. Il-Kumitat huwa aġġornat bl-istess aġenda, għal data li tiġi kkomunikata aktar ‘il quddiem.  Ix-xhud se jkun is-Sur Pierre Vassallo, li kien imħarrek għal-lum imma ma lħaqniex smajnih.

Fis-5:59 p.m. il-Kumitat aġġorna. 

